
Voor eventuele vragen, opmerkingen en verbeteringen 

(anthoniusvandertuijn@gmail.com). 

mailto:anthoniusvandertuijn@gmail.com


Als u gegevens uit deze bewerking gebruikt voor genealogische of historische doeleinden, dient een 

verwijzing naar deze bewerking vermeld te worden. Bij gebruikmaking van gegevens uit deze bewerking 

ten behoeve van publicaties, in welke vorm dan ook, moet een adequate bronvermelding naar deze 

bewerking worden vermeld. 

 

Copie. 

Kennelicke sij een ijgelicken die desen brieff sullen sien of hooren lesen dat ick vrouwe Machtelt Vranck 

van Dijemen dochter weduwe wilen heer Boudewijns van Abbenbroeck ridder saliger memorien mit mij 

voecht hant doechdelicken vercoft hebbe meester Dirck van Beest Dircksz. mijn suster man vier pont 

groot vlaems tsiaers eerfrenten die ick hem verseker ende vestich op seventhien gemeten lants luttel 

mijn of meer, ghelegen Overmaes in de lande van Putte int lant geheten Stompert bij Sijmonshaven, 

ghemeender vuer ende ghemeender aerden mit den kinderen van Dorp ghewonnen bij ioffrou Katherin 

Boudewin Harts dochter sijn eerste huijsvrouwe. Welck lant nu ter tijt in pachte heeft Sijmon Jans zoen 

wonende op Sijmonshaven ende bij gebreke van desen verijpotekeert ende ten onderpande sette alle 

minne gueden. roerende ende onroerende die ick nu ter tijt hebbe ofte namaels vercrigen mach. De 

welcke vier ponden groot alle jaers verschinen sullen opten eersten dach van september anno achthien 

eerstcomende ende soe voert van jaer tot jaer van termijn tot termijne voert. Soe bekenne ick vrou 

Machtelt voorsz. van desen voerschreven coop wel voldaen te sijn den lesten penninck mitten eersten 

ontfangen te hebben. Welverstaende dat ick vrou Machtelt mijn erven ende naecomelinghen dese 

voorsz. renten sullen moghen oflossen ende quiten tot alre tijt alst mij ende die minen believen sal, mits 

opleggende an ghereden penninghen nae die laetste valnacie die somme van vier ende tsestich ponden 

groten vlaems, die gouden andries gulden gerekent voir negenentwintich stuivers, die gouden 

corvorster rijnsgulden achtentwintich stuivers ende die gouden philips gulden voir vijf ende twintich 

stuivers. Ende voirt mit andere gelden nae advenant mits oick opleggende ende betalende die verlopen 

renten nae beloops tijts verschenen wesende. Alle dunck sonder ach ofte liste in oerconde van desen 

soe hebbe ick vrou Machtelt voergenoemt gebeden Huijghe van Dijemen Vrancke zoen minen broeder 

ende meester Bartholomeeus Claesz. minen neef dat zij desen brief over mij bezegelen wilden, het 

welck wij Huijghe van Diemen ende meester Bartholomees Claesz. garen gedaen hebbe. Aldus gedaen 

in jaer ons heeren duijsent vijfhondert ende zeventhien opten eersten dach in september. 

 

Copie van een transfix doer de voorsz. copie ghetoghen. 

Wij Huijch van Diemen ende Dirck Dircxz. scepenen in Delf oirconden dat Cornelis Dircxz. heeft voir 

ons getransporteert, gecedeert ende opgedragen, transporteert, cedeert ende draecht (op) mits desen 

op meester Dirck van Beest sijnen vader vier ponden groet vlaems tsiaers losrenten, sprekende op 

vrouwe Machtelt van Abbenbrouck sijn moije nae inhout des briefs daer desen doirsteken es. De welcke 

meester Dirck voirsz. Cornelijs zijn soen voirn. voirtijts in huwelicke gegeven hadde. Ende Cornelis 

voirsz. bekende hem van desen transporte wel ende doichdelick voldaen ende betaelt te wesen, den 

lesten penninck mitten eersten. Ghedaen int jaer ons heeren vijftienhondert drie ende twintich opten 

seven ende twintichsten dach in februario nae loep shoofs van hollant. Onder staet gheteijckent H. de 

Eijnden. 

 

Copie. 

Ic Dirck van Beest kenne mits desen dat ick gegeven hebbe ende geve mits desen Dirck Dircxz. van 

Beest in verminderinge ende betalinge van twee duijsent rinsgulden negen gemeten lants gelegen in 

sGravenambocht over Schiedam die nu gebruijct Heerman Doensz., leggende an die suijtsijde die 

erfgenamen van Gillis Huijgesz., andie noertsijde die erfgenamen van Loen Adriaensz., streckende van 

den Nijeuwen dijck tot die wech toe. Noch sesse ghemeten ende drie quartier lants leggende inden 

selven ambocht, an die suijtsijde gelant Neel Meesz., an die noortsijde die erfgenamen van Gillis 

Huijgesz., streckende vanden Nijeuwen dijck tot die wech toe. Nijet op dit voorsz. lant te staen dan 

nobelgelt gelijcken ander lant inden ambocht gelegen gelt. Ende beloeft daer mede te vrijen van allen 

opstal. Des toirconden soe hebbe ick Dirck voirn. desen brief mit mijn eijgen zegel beseghelt opten 

thienden dach van januario int jaer 1500 zeven ende twintich nae scrijvens shoofs van Hollandt. 


